
დანართი №4 

კ ო ნ კ უ რ ს ი ს    წ ე ს ი  

 

 

მუხლი 1. კონკურსის შესახებ 

1. კონკურსი გამოცხადებულია ობსერვატორიის სამეცნიერო სტრუქტურული ერთეულების 

დამხმარე პერსონალის შტატით გათვალისწინებულ ვაკანტურ თანამდებობებზე. 

2. კონკურსი ტარდება ვაკანტური თანამდებობისთვის განსაზღვრულ საკვალიფიკაციო 

მოთხოვნებთან კონკურსში მონაწილე პირის (კონკურსანტის) კვალიფიკაციის, პროფესიული 

გამოცდილებისა და მოტივაციის შესაბამისობის დადგენის საშუალებით, ამ თანამდებობაზე 

საუკეთესო კანდიდატის შერჩევის მიზნით. 

3. კონკურსი ტარდება წინამდებარე წესისა და საქართველოს მოქმედი კანონმდებლობის 

საფუძველზე 2 ეტაპად: განცხადებების მიღება/შემოწმება (I ეტაპი) და გასაუბრება (II ეტაპი). 

4. კონკურსანტი კონკურსის მომდევნო ეტაპზე დაიშვება მხოლოდ წინა ეტაპის წარმატებით 

დაძლევის შემთხვევაში. 

5. კომუნიკაცია კონკურსანტთან წარმოებს მის მიერ განცხადებაში მითითებულ ელექტრონულ 

ფოსტაზე ან მობილური ტელეფონის ნომერზე. 

 

მუხლი 2. საკონკურსო კომისიის შესახებ 

1. კონკურსს ატარებს საკონკურსო კომისია, რომელსაც აყალიბებს ობსერვატორიის დირექტორი 

და ფორმდება ბრძანებით.  

2. საკონკურსო კომისიას ჰყავს თავმჯდომარე, წევრები და მდივანი. საკონკურსო კომისიის 

მდივანს აქვს სხდომებზე დასწრების უფლება, თუმცა არ აქვს გადაწყვეტილებაზე მსჯელობისა და 

გადაწყვეტილების მიღების პროცესში ჩარევის და ხმის უფლებები. 

3. საკონკურსო კომისიის სხდომა უფლებამოსილია თუ მას ესწრება წევრთა სიითი                

შემადგენლობის 2/3. 

4. საკონკურსო კომისიის მუშაობის ის ნორმები, რომლებიც არ არის რეგულირებული 

წინამდებარე წესით ან საქართველოს მოქმედი კანონმდებლობით, შესაძლებელია დადგინდეს 

უშუალოდ საკონკურსო კომისიის მიერ. დაუშვებელია ასეთი ნორმები ეწინააღმდეგებოდეს 

წინამდებარე წესს და საქართველოს მოქმედ კანონმდებლობას. 

5. საკონკურსო კომისია თავის საქმიანობას ახორციელებს კონკურსის ვადაში. საჭიროების 

მიხედვით, იგი ადგენს კონკურსის ეტაპების და სხვა შიდა ვადებს.  

საკონკურსო კომისიის თითოეულ წევრს აქვს ერთი ხმის უფლება. საკონკურსო კომისიის 

გადაწყვეტილება (მათ შორის პროცედურულ საკითხებზე) მიიღება დამსწრე წევრთა ხმათა უბრალო 

უმრავლესობით. ხმების თანაბარი განაწილების შემთხვევაში გადამწყვეტია თავმჯდომარის ხმა. 

7. საკონკურსო კომისიას უფლებამოსილება უწყდება კონკურსის შედეგების შესახებ 

ობსერვატორიის დირექტორისთვის ანგარიშის წარდგენის შემდეგ, მე-8  კალენდარული დღიდან. 

8. საკონკურსო კომისია უფლებამოსილია კონკურსის ნებისმიერ ეტაპზე გადაამოწმოს 

საკონკურსო განცხადებაში მოცემული ინფორმაციის სისწორე და შეუსაბამობის დადგენის 

შემთხვევაში მიიღოს გადაწყვეტილება კონკურსიდან ამ კონკურსანტის დისკვალიფიკაციის შესახებ, 

რითაც იგი კარგავს მიმდინარე კონკურსში მონაწილეობის გაგრძელების უფლებას. 

9. საკონკურსო კომისია თავის საქმიანობისას ხელმძღვანელობს საერთაშორისოდ აღიარებული 

ინდექსირების ბაზებით. 

 

მუხლი 3. კონკურსში მონაწილეობის შესახებ 

1. კონკურსში მონაწილეობისთვის საკონკურსო კომისიას ელექტრონულ ფოსტაზე -

vacancy@abao.ge უნდა წარედგინოს: 

ა) განცხადება (ხელმოწერილი, სკანირებული), შედგენილი ობსერვატორიის დირექტორის 

ბრძანებით დამტკიცებული ფორმის დაცვით; 

ბ) პირადობის დამადასტურებელი დოკუმენტი (სკანირებული პასპორტი ან პირადობის მოწმობა). 

უცხო ენაზე შედგენილი დოკუმენტის არსებობის შემთხვევაში, სავალდებულოა წარმოდგენილ იქნას 

მისი ნოტარიულად დამოწმებული თარგმანი სახელმწიფო ენაზე;  

გ) პირადი რეზიუმე ფერადი ფოტოსურათით (იგივე CV, ხელმოწერილი, სკანირებული), 

შედგენილი ობსერვატორიის დირექტორის ბრძანებით დამტკიცებული რეკვიზიტების დაცვით; 

დ) აკადემიური ხარისხის დამადასტურებელი დოკუმენტი (სკანირებული). უცხო ქვეყანაში 

(გარდა 1991 წლამდე გაცემული დოკუმენტებისა) მიღებული განათლების ან/და სამეცნიერო 

ხარისხის არსებობის შემთხვევაში, სავალდებულოა წარმოდგენილ იქნას მისი აღიარების დოკუმენტი 

(სკანირებული), გაცემული საქართველოს კანონმდებლობით დადგენილი წესით, სსიპ - განათლების 

ხარისხის განვითარების ეროვნული ცენტრის მიერ. საკონკურსო განცხადებების რეგისტრაციის 

ვადის განმავლობაში აღიარების დოკუმენტის წარუდგენლობა არ შეაფერხებს ამ პირის 

მონაწილეობას და კონკურსში მის მიმართ გადაწყვეტილების მიღებას, ამის მიუხედავად 

კონკურსანტი ვალდებულია მისი შერჩევის შემთხვევაში ეს დოკუმენტი მიაწოდოს ობსერვატორიას 

მასთან შრომითი ურთიერთობის დამყარებამდე, ხოლო მანამდე, მათ შორის 1991 წლამდე გაცემული 

დოკუმენტის მფლობელი კონკურსანტი, საკონკურსო განცხადებების რეგისტრაციის ვადაში - უცხო 

ენაზე გაცემული დოკუმენტის (ორიგინალი, სკანირებული) ნოტარიულად დამოწმებული თარგმანი 

(სკანირებული) სახელმწიფო ენაზე. ამ დოკუმენტების არ/ვერ წარმოდგენის შემთხვევაში, 

ობსერვატორიის დირექტორს უფლება აქვს დააყოვნოს შერჩეული კანდიდატის დასაქმება 

აღნიშნული დოკუმენტების მიღებამდე ან უარი უთხრას მას ობსერვატორიაში დასაქმებაზე; 

ე) შესაბამის პერიოდში გამოქვეყნებული სამეცნიერო-კვლევითი პუბლიკაცი(ებ)ის ჩამონათვალი, 

შესაბამისი ინტერნეტ-ბმულების და სამეცნიერო ჟურნალების იმპაქტ ფაქტორების მითითებით. 

ჩამონათვალში უნდა აღინიშნოს ავტორთა სრული სია, ხოლო თანაავტორთა დიდი რაოდენობის                 

(5-ზე მეტი) შემთხვევაში - მათი ჯამური რაოდენობა. შრომების ჩამონათვალში შესაძლებელია 

შეტანილ იქნას დასაბეჭდად მიღებული შრომები -„accepted for publication“); 

ვ) სამეცნიერო-კვლევითი საქმიანობის გამოცდილების დამადასტურებელი დოკუმენტ(ებ)ი 

(ცნობა, შრომის წიგნაკი ან სხვ.), საიდანაც უნდა ირკვეოდეს დაკავებული თანამდებობისა და 

სამსახურის დაწყების და დასრულების თარიღები. უცხო ენაზე გაცემული ცნობის არსებობის 

შემთხვევაში, სავალდებულოა კონკურსანტმა წარმოადგინოს მისი ორიგინალი (სკანირებული) და 

სახელმწიფო ენაზე შესრულებული ნოტარიულად დამოწმებული თარგმანი (სკანირებული) 

სახელმწიფო ენაზე. აღნიშნული დოკუმენტ(ებ)ის წარმოდგენის ვალდებულება არ ვრცელდება იმ 

პერიოდთან დაკავშირებით, როდესაც ისინი დასაქმებულნი იყვნენ ობსერვატორიაში მისი 

ორგანიზაციულ-სამართლებრივი ფორმის მიუხედავად;  

ზ) რეკომენდაცია, შესაბამისი საკონკურსო თანამდებობის დასაკავებლად დადგენილი 

საკვალიფიკაციო მოთხოვნის მიხედვით; 

თ) შეთავსების დეკლარაცია (ხელმოწერილი, სკანირებული), შედგენილი ობსერვატორიის 

დირექტორის ბრძანებით დამტკიცებული ფორმის დაცვით. შეთასვების დეკლარაცია ივსება 

„კორუფციის წინააღმდეგ ბრძოლის შესახებ“ საქართველოს კანონის დაცვის ინტერესებიდან 

გამომდინარე, იმ შემთხვევაში თუ კონკურსანტი გეგმავს საკონკურსო თანადმებობაზე დანიშვნის 

შემთხვევაში ამ საქმიანობას შეუთავსოს სხვა ანაზღაურებადი სამუშაო და ობსერვატორიის 

შინაგანაწესით დადგენილი სამუშაო საათები ემთხვევა შესათავსებელი სამუშაოს შესრულების 

საათებს.  

3. კონკურსში მონაწილეობის მსურველ პირს შეუძლია წარადგინოს საკონკურსო განცხადება 

არაუმეტეს 2 ვაკანსიაზე. 

4. საკონკურსო კომისია საკონკურსო განცხადების ელექტრონულ ფოსტაზე - vacancy@abao.ge 

მიღების ფაქტს ადასტურებს იმავე დღის 21:00 სთ-მდე ამავე ელექტრონული ფოსტიდან გაგზავნილი 

წერილით.  

5. საკონკურსო კომისიას უნდა წარედგინოს უტყუარი ინფორმაცია და დოკუმენტები.   

 

მუხლი 4. განცხადებების მიღება/შემოწმება 

 განცხადებების მიღება/შემოწმების ეტაპზე მოწმდება თითოეული კონკურსანტის მიერ 

წარმოდგენილი განცხადებისა და თანდართული დოკუმენტების ფორმალური შესაბამისობა ამ წესის 

მე-3 მუხლის პირველი პუნქტით განსაზღვრულ მოთხოვნებთან. თუკი ამ მხრივ დადგინდა 

შეუსაბამობა, კონკურსანტს ეცნობება ამის შესახებ და მიეცემა ვადა ხარვეზის შესავსებად.  ხარვეზის 

აღმოუფხვრელობით კონკურსანტი კარგავს კონკურსის მომდევნო ეტაპზე გადასვლის უფლებას და 

დისკვალიფიცირდება კონკურსიდან.  

 

მუხლი 5. გასაუბრება 

1. გასაუბრება ტარდება კონკურსანტის პროფესიული, ანალიტიკური და კომუნიკაციური 

უნარების, აგრეთვე, მოტივაციისა და მისი ცოდნის პრაქტიკაში გამოყენების შესაძლებლობის 

შეფასების მიზნით, კონკურსის წინა ეტაპებზე მიღებული შედეგების გათვალისწინებით, რათა 

უზრუნველყოფილ იქნეს ამ თანამდებობაზე საუკეთესო კანდიდატის შერჩევა. 

2. გასაუბრების ფარგლებში ფასდება კანდიდატის: 

ა) შესაბამისი სფეროს ცოდნის სიღრმე და გამოყენების უნარი;  

ბ) ლოგიკური და კრიტიკული აზროვნების დონე;  

გ) კომუნიკაციისა და არგუმენტაციის უნარი;  

დ) გადაწყვეტილების მიღების უნარი და რეაგირება პრაქტიკულ/სიტუაციურ ამოცანებზე;  

ე) მოტივაცია და შესაბამისობა ვაკანტური პოზიციის მოთხოვნებთან.  

 3. კონკურსანტი ვალდებულია გამოცხადდეს გასაუბრებაზე მისთვის განსაზღვრულ დროს. რაიმე 

შეფერხების არსებობის შესახებ, იგი ვალდებულია პირველივე შესაძლებლობისთანავე აცნობოს 

(ნებისმიერი ფორმით) ამის შესახებ საკონკურსო კომისიას.  

 4. საკონკურსო კომისიის გადაწყვეტილებით, გასაუბრება შესაძლებელია ჩატარდეს 

დისტანციურად ან შერეულ ფორმატში, თანამედროვე ტექნოლოგიების გამოყენებით, აუდიო-ვიდეო 

ტრანსლირების ფორმით. 

 5. კონკურსანტის მიერ გასაუბრებაზე არასაპატიო მიზეზით გამოუცხადებლობა ან უარის თქმა 

წარმოადგენს კონკურსიდან მისი დისკვალიფიკაციის საფუძველს.  

 

მუხლი 6. კონკურსის შედეგი 

1. კონკურსის დასასრულს, საკონკურსო კომისია თითოეული საკონკურსო თანამდებობის 

მიმართ იღებს ერთ-ერთ შემდეგ გადაწყვეტილებას:  

ა) ვაკანტურ თანამდებობაზე დასანიშნად დირექტორს წარუდგინოს კანდიდატი                          

(გამარჯვებული კონკურსანტი); 

ბ) უარი თქვას ვაკანტურ თანამდებობაზე დასანიშნად კანდიდატის დირექტორისთვის 

წარდგენაზე და შესაბამის თანამდებობაზე კონკურსი გამოაცხადოს ჩაშლილად. 

2. ერთ სამეცნიერო თანამდებობაზე გამარჯვებულად ცხადდება ერთი კანდიდატი.  

3. კონკურსანტი კონკრეტულ საკონკურსო თანამდებობაზე შერჩეულად ითვლება თუკი 

კენჭისყრისას მიიღებს სხვა კონკურსანტებზე მეტ ხმას, მაგრამ არანაკლებ საკონკურსო კომისიის 

სხდომაზე დამსწრეთა უმრავლესობისა. 

4. კონკურსის (განცხადებების განხილვის) შედეგი წარედგინება (eflow) ობსერვატორიის 

დირექტორს და გამარჯვებული კანდიდატ(ებ)ის ვინაობა ქვეყნდება საჯაროდ, ობსერვატორიის ვებ-

გვერდზე: www.abao.ge. 

 

მუხლი 7. ჩაშლილი კონკურსი 

1. კონკურსი შესაბამის ვაკანტურ თანამდებობაზე ითვლება ჩაშლილად, თუ მასში (ვაკანტურ 

თანამდებობაზე) მონაწილეობის მისაღებად არ იქნა წარდგენილი არც ერთი განცხადება საკონკურსო  

კომისია უარს განაცხადებს თანამდებობაზე დასანიშნად კანდიდატის წარდგენაზე.  

2. ვაკანტურად დარჩენილ თანამდებობაზე, რომელზეც კონკურსი ჩაიშალა, ობსერვატორია 

უფლებამოსილია გამოაცხადოს ხელახალი კონკურსი. 

 

მუხლი 8. დავა 

დაინტერესებულ პირს უფლება აქვს, კონკურსთან დაკავშირებულ საკითხებზე, საქართველოს 

კანონმდებლობით დადგენილი წესით, მიმართოს სასამართლოს. 

 


